
Cun Polycom cumenza ina nova epoca da func
■ (cc) Glindesdi, ils 3 da settember
2012 ha il chantun Grischun mess en
funcziun la nova rait da func da segi-
rezza Polycom Grischun. Uschia fine-
scha ina fasadaplanisaziuned’instal-
laziun che ha durà 10 onns. Uss, che
Polycom è vegnì mess en funcziun en
ilGrischun, cumenzaper il chantun ina
nova epoca da communicaziun. La no-
va rait da func da segirezza Polycom è
vegnida preschentada il glindesdi a cha-
schun d’ina orientaziun da las medias.
Suenter ha il cusseglier guvernativ Chri-
stian Rathgeb, schef dal departament da
giustia, segirezza e sanadad, surdà Poly-
com al cumandant da la polizia chantu-
nala dal Grischun, Walter Schlegel, per il
manaschi operativ. La polizia chantunala
dovra sco emprima organisaziun chantu-
nala il nov sistem da func. Ils ulteriurs
partenaris vegnan a surpigliar quest si-
stem pass per pass ils proxims mais.

In grond pass per la
populaziun grischuna

Il cusseglier guvernativ Rathgeb ha cum-
pareglià l’avertura da Polycom en il Gri-
schun cun l’emprima tschentada sin la
glina. Sco per Neil Armstrong saja quai
in pitschen pass er per el, ma in grond
sigl per la populaziun dal chantun Gri-
schun. «Per l’emprima giada pon tut ils
partenaris da la protecziun da la popula-
ziun communitgar in cun l’auter inde-
pendentamain da l’organisaziun», ha
ditg Rathgeb il glindesdi davant las me-
dias. Fin uss utilisava l’administraziun
chantunala tschintg differentas raits da
func. Ils servetschs da salvament, il corp
da guardias da cunfin (Cgcf ) ed autras
organisaziuns activas en il chantun ave-
van agens sistems da func. Cun Polycom
communitgeschan ussa tut las organisa-
ziuns cun il medem sistem, ed en cas d’in
eveniment grond pon ils partenaris ch’èn
en acziun entrar en contact da tut temp
cun ils ulteriurs partenaris ed èn corre-
spundentamain infurmads davart l’eve-
niment.

La basa è in’atgna rait da func
Polycom cuvra 92 pertschient da la sur-
fatscha chantunala cun ina rait da func,
e quai independentamain da la rait da te-
lefonia mobila publica. Per garantir
questa gronda cuvrida èn vegnidas reali-
sadas 90 staziuns da basa. Er en 29 tun-
nels per lung da las vias chantunalas e na-
ziunalas è vegnida garantida la cuntan-
schibladad per func. Tras questa rait da
func han pudì vegnir remplazzadas pliras
raits communalas, chantunalas e federa-
las. Quai optimescha il manaschi e redu-
cescha correspundentamain ils custs per
mantegnair il sistem. Manà vegn Poly-
com dal center da cumpetenza «func» da
la polizia chantunala dal Grischun. La
communicaziun da func en questa rait
da segirezza è codada tras plirs stgalims.
I n’è pia betg pussaivel da tadlar in dis-
curs sin la via da transmissiun. Il concept
da func, ch’è vegnì elavurà ensemen cun

tut las organisaziuns participadas, per-
metta dentant da communitgar in cun
l’auter – en cas d’in eveniment – con-
furm als basegns.

Il corp da guardias da cunfin
sco partenari impurtant

Sia cuntentientscha ha er Walter Schle-
gel exprimì il glindesdi. «Sco cumandant
da la polizia chantunala dal Grischun èsi
per mai ina gronda onur ed in grond pla-
schair da dastgar metter en funcziun oz
Polycom sco emprima organisaziun
chantunala», ha el ditg. El ha er accentuà
l’impurtanza da la communicaziun da
func per dumagnar eveniments. «Quai
permetta ina collavuraziun effizienta e
generescha in vair niz supplementar.» Er
occurrenzas grondas sco il campiunadi
mundial da skis u il Forum economic
mundial annual a Tavau pon vegnir pre-
paradas e realisadas en l’avegnir en moda
bler pli simpla ed effizienta. Il Cgcf – ch’è
il pli grond gestiunari da l’infrastructura
da Polycom en Svizra – ha pudì vegnir
acquistà dal chantun sco partenari per
installar e per manar Polycom en il Gri-
schun. Parts essenzialas da la rait da func
da segirezza Polycom Grischun èn vegni-
das installadas e finanziadas dal Cgcf. Il
Cgcf sa participescha er vinavant a la fi-
nanziaziun dals custs da manaschi dal
center da cumpetenza Polycom Gri-
schun ch’è domicilià tar la polizia chan-
tunala. Il center da cumpetenza ha l’in-
cumbensa da garantir il manaschi e da
mantegnair la rait da func. Tras la colla-
vuraziun cun il Cgcf ha il chantun pudì
spargnar fin uss e po el spargnar er en
l’avegnir blers custs d’investiziun e da
manaschi.

145 francs per abitanta u abitant
Il culp da partenza per il project Poly-
com en il Grischun è vegnì dà il scha-
ner 2004, cur che la regenza grischuna
ha fixà en in da ses conclus las respons-
abladads, l’organisaziun dal project ed
ils termins approximativs. Ils 23 d’a-
vrigl 2009 ha il cussegl grond approvà
cun 93 cunter 0 vuschs in credit d’im-

pegn da 55 milliuns francs per Poly-
com. Quai è stà il crap da fundament
per realisar la rait da func da segirezza
en il Grischun. A chaschun da l’orien-
taziun da las medias dal glindesdi ha il
cusseglier guvernativ Rathgeb pudì
constatar cun satisfacziun che las ex-
pensas nettas concedidas da 27,5 mil-
liuns francs na vegnan betg surpassa-

das, malgrà ch’il project ha durà 10
onns. «Per mintga singula abitanta e
per mintga singul abitant resultan pia
custs da 145 francs. En vista al niz ch’è
collià cun la rait da func da segirezza
Polycom è quest import modest investì
bain», ha ditg Rathgeb, ed el ha engra-
zià a tut las organisaziuns ed interpre-
sas ch’èn stadas ed èn anc participadas
a l’elavuraziun da las basas da decisiun
ed a la realisaziun da la rait da func da
segirezza Polycom Grischun.

Tge è Polycom?
Polycom è il sistem da func naziunal da
las autoritads e da las organisaziuns da
salvament e da segirezza (AOSS) che
vegn stabilì pass per pass en Svizra. El
permetta il contact da func entaifer e
tranter las differentas organisaziuns,
vul dir la polizia, ils pumpiers, il ser-
vetsch da salvament sanitar, ils mana-
schis tecnics da las vischnancas, la pro-
tecziun civila, las guardias da cunfin e
las furmaziuns da sustegn da l’armada.
Il project ha la finamira che tut ils par-
tenaris da la confederaziun, dals chan-
tuns e da las vischnancas possian trans-
metter discurs da func sur ina infra-
structura unitara ed omogena. Ils
chantuns installeschan en moda auto-
noma las raits parzialas tenor lur ba-
segns, resguardond las prescripziuns da
l’Uffizi federal da protecziun da la po-
pulaziun. La confederaziun sa partici-
pescha considerablamain a las investi-
ziuns ed al mantegniment.

Ulteriuras infurmaziuns sut www.polycom.ad-
min.ch e www.polycom.gr.ch

La polizia chantunala cun il cumandant Walter Schlegel dovra sco emprima organisaziun chantunala il nov sistem da func. FOTO Y. BÜRKLI

■ FRACZIUN SOCIALDEMOCRATICA DIL CUSSEGL GROND

Encunter la concurrenza da taglia e
per ils dretgs politics dil pievel

(cp) La fracziun dil cussegl grond ei
sentupada gliendisdis, ils 13 d’uost a
Trun ella Cuort Ligia Grischa sut la
direcziun dil president della frac-
ziun, Andreas Thöny ed en pre-
schientscha da cusseglier guverna-
tiv Martin Jäger per la preparaziun
dalla sessiun d’uost dil cussegl
grond. Il president communal Donat
Nay ha orientau la fracziun en in fetg
interessant referat sur dils projects e las
sfidas della vischnaunca da Trun.

La revisiun della lescha da taglia

cantunala propona puspei ina pussei-
vladad per ina reducziun della taglia
per persunas giuridicas. La ps ei de-
tschartamein encunter quella reduc-
ziun. Il motiv principal ei ch’il cantun
Grischun augmentass cheutras la con-
currenza da taglia enteifer ils cantuns.
Il secund motiv ei che quella sperdita
d’entradas da taglia sto vegnir cumpen-
sada dallas persunas naturalas (ti ed
jeu) e dellas IPM, interpresas pintgas e
mesaunas.

Tier la revisiun parziala della consti-

tuziun cantunala pertuccont l’annulla-
ziun dil referendum d’autoritad extra-
ordinari vegn la ps a semetter en per
mantener quel. La fracziun ha decidiu
da proponer da sminuir il quorum sin
20% dil diember dil cussegl grond sco
quei che la regenza haveva proponiu da
lezzas uras tier la revisiun dalla consti-
tuziun cantunala.

El rapport d’energia della regenza
vegn il potenzial dellas novas energias
regenerablas negligius. La regenza fa in
grond sbagl sch’ella pren buca serius las

schanzas che las novas energias regene-
rablas (sulegl e vent) porschan. La ps va
d’accord cun la regenza ch’els cass da
scadenza da concessiuns d’ovras hi-
draulicas duei il maun public augmen-
tar la participaziun. La regenza propo-
na mo in augment della participaziun,
denton vul la ps el minimum ina cum-
part da 51%. Cun ina participaziun da
maioritad segirescha il maun public la
controlla sur della fetg impurtonta re-
sursa aua e segirescha aschia ch’igl aug-
ment della valur resta el cantun.

Il chantun Grischun prenda ina nova
via per la communicaziun. En il futur
infurmescha el er cun contribuziuns
da video. Las burgaisas ed ils bur-
gais duain pudair sa far in maletg
anc meglier davart chaussas actua-
las ed interessantas sut www.gr.ch.
Sin la pagina d’internet dal chantun
Grischun vegnan en il futur publitgads
sut www.gr.ch videos davart conclus
actuals da la regenza ed infurmaziuns
interessantas da l’administraziun chan-
tunala. La regenza grischuna ha delibe-
rà ina nova strategia da communica-
ziun che cumpiglia la producziun da
videos. La finamira è quella che las bur-
gaisas ed ils burgais pon s’infurmar en
ina moda e maniera moderna en curt
temp davart singulas fatschentas da la
regenza e davart eveniments che per-
tutgan il chantun. Ils videos vegnan
publitgads ensemen cun las communi-

caziuns en scrit e cumpletteschan la
vasta purschida d’infurmaziun electro-
nica sin www.gr.ch. Responsabla per la
realisaziun è la chanzlia chantunala dal
Grischun che producescha da nov sez-
za contribuziuns da film, e quai cun ina
infrastructura engrondida e cun ulteri-
ur persunal.

Infurmaziuns dal di actualas
per l’egl e per l’ureglia

Lantschada vegn la communicaziun
multimediala cun infurmaziuns actua-
las davart la rait da func da segirezza
Polycom Grischun. En ina curta inter-
vista da video respunda cusseglier gu-
vernativ Christian Rathgeb, schef dal
departament da giustia, segirezza e sa-
nadad, trais dumondas davart la nova
rait da func da segirezza. Quest video
cumplettescha las explicaziuns en scrit
che stattan er a disposiziun sut

www.gr.ch. Ultra da quai stat il mate-
rial da basa tar il video a disposiziun a
las schurnalistas ed als schurnalists en
l’original sco maletg e sco tun per duv-
rar libramain.

Ultra da talas curtas posiziuns sin
video da la commembra e dals com-
members da la regenza sco er da ma-
nadras e da manaders da posts chan-
tunals da servetsch vegnan produci-
das en il futur regularmain contribu-
ziuns da film arranschadas sco er do-
cumentaziuns e reportaschas. Per
quai duain vegnir tschernids en em-
prima lingia temas che fatschentan
las burgaisas ed ils burgais. Tut las
contribuziuns vegnan publitgadas en
l’internet e pon vegnir clamadas si da
tut temp sut www.gr.ch. Ils umans en
il Grischun survegnan uschia en il fu-
tur anc dapli infurmaziuns da l’em-
prim maun.

Il chantun Grischun
infurmescha da nov er cun videos

■ FORUM

Matin Grichting
duess sa retrair

(rtr) En la dispita tranter il teologUrsicin
Gion Geli Derungs ed il vicari general dal
uvestgieu da Cuira, Martin Grichting,
pretenda Derungs che Grichting sa reti-
ria. Cun sia expressiun dad esser cuntent
ch’i dettia adina pli paucs che discurrian
rumantsch en Svizra haja Grichting per-
malà la communitad linguistica e per-
quai stuess el sa retrair. Davart l’uves-
tgieu ha i num che Derungs sa chattia en
in cumbat cun la Baselgia catolica e
l’uvestgieu da Cuira. Ina demissiun na
vegnia segiramain betg en dumonda.
Punct da partenza per la dispita era la lin-
gua da la liturgia, cura per rumantsch e
cura per latin. Ils differents texts dals dus
contrahents èn vegnids publitgads en la
Quotidiana.

